
QUAI E TSCHAI GLINDESDI, ILS 26 D’AVRIGL 2004 19

Refurmas e diplomazia
Averta l’otgavla legislatura da la Spagna democratica

DA GUIU SOBIELA-CAANITZ 

■ Gievgia passada, ils 22 d’avrigl han
retg Gion Carl ed il president nov elegì
dal Congress da deputads, Manuel
Marín, avert sia legislatura nova,
l’otgavla dapi l’entrada en vigur da la
constituziun democratica 1978. Il me-
dem di ha l’emprim minister nov elegì,
José Luís Rodríguez Zapatero, pre-
schentà il program da refurma constitu-
ziunala da sia regenza al Cussegl da sta-
di, l’instanza consultativa suprema dal
reginam. Suenter l’avertura da la legisla-
tura ha Zapatero infurmà ils meds da
massa davart ses proxims viadis a chapi-
talas da pajais amis. Anc il medem di ha
Miguel Ángel Moratinos, il nov mini-
ster da l’exteriur, rapportà da ses raschie-
nis davart il Proxim Orient e l’Europa
cun collegas da Washington (Colin Po-
well) e Paris (Michel Barnier). La nova
ministra spagnola da l’agricultura, Elena
Espinosa, ha preschentà la bilantscha
d’in negoziar e martgadar da ventg (!)
uras cuntinuadas sur notg a Bruxelles.
Da tut quai rapporta la gasetta dal di «El
País» (Madrid) en ses numer dals 23
d’avrigl.

Midar la constituziun
José María Aznar, anteriur emprim mi-
nister, na leva savair novas da midar il
minim artitgel da la constituziun. Den-
tant han la Spagna (passa 41 milliuns ol-
mas) e l’Europa sa midadas bler dapi
1978. Las 17 regiuns autonomas e las 2
citads autonomas spagnolas lavuran
senza problems essenzials, dano l’Euzka-
di (Pajais basc, passa 2 milliuns olmas)
che giavischa in schlargiament qualitativ
da sias cumpetenzas. La Spagna ha pro-
fità cleramain da l’adesiun a l’Uniun eu-
ropeica (UE) ed al spazi da l’euro. Da-
vent da chalanda matg quinta l’UE cun
15 commembers novs, pia en tut 25 sta-
dis. La regenza da Zapatero vul inserir
en la constituziun ils nums uffizials da
las regiuns, sco ch’igl è il cas per ils chan-
tuns en la constituziun federala svizra,
ed ina menziun da l’UE; plinavant dess
il senat, la Chombra auta, vegnir «ina
chombra territoriala» (p. 18), forsa sco il
Cussegl dals stadis svizzer u il «Bundes-
rat» tudestg. Il retg e president Marín
han punctuà che las refurmas constitu-
ziunalas duajan sa basar sin in vast con-
sens, sco ch’igl era il cas tar l’elavuraziun

dal text uss en vigur; quai na vegn ad es-
ser lev.

Resguardar il mund arab
Ma l’equipa nova surpiglia la regenza en
in clima internaziunal agità. Retg Gion
Carl «ha inditgà quatter ‘interess’ [di-
plomatics] fundamentals, numnada-
main l’UE, la ‘dimensiun iberoamerica-
na’ da Spagna, ses lioms mediterrans e
‘sia attaschadad (>sus vínculos<) trans-
atlantica’» (p. 16). Gist ussa na statti
dentant uschè bain cun l’«attaschadad
transatlantica» da Spagna. Questa ha
reagì a la politica egemonica ed unilate-
rala dals Stadis unids en l’Orient re-
tirond sias truppas da l’Irac; il medem
han fatg sin quai dus pajais pitschens da
l’America centrala, antruras colonias
spagnolas. Intgantà n’è president Bush
betg. Da l’autra vart ha minister Mora-
tinos declerà «che Powell (…) e la cus-

segliera [americana] da segirtad Condo-
leezza Rice l’hajan supplitgà d’interme-
diar en il conflict tranter la Palestina e
l’Israel. Moratinos ha segirà ch’il Pro-
xim Orient saja ina da las prioritads da
la politica exteriura spagnola (…) e che
Powell e Rice hajan giavischà sia inter-
venziun pervi da sia experienza sco [an-
teriur] ambassadur extraordinari da
l’UE en il Proxim Orient per interme-
diar tranter ils Israelians e Palestinais»
(p. 22). 

Il Maroc sco vischin
I n’è betg per cas che Zapatero fa ses em-
prim viadi diplomatic tar il retg da Ma-
roc, e quai gia ils 24 d’avrigl, cun Mora-
tinos ed il minister da l’intern José An-
tonio Alonso. Il Maroc (30 milliuns ol-
mas) cunfina cun la Spagna, na be sur ils
paucs kilometers da mar che separan
l’Andalusia e las Canarias da lez pajais

african, mabain perquai che las duas ci-
tads autonomas spagnolas de Ceuta e
Melilla (ensemen 137’916 olmas) èn
serradas tranter il Maroc ed il Mar me-
diterran. Ils giasts spagnols da retg Mu-
hamad vulan discurrer cun el e ses mini-
sters davart il terrorissem maroccan en
Spagna suenter ils attentats dals 11 da
mars e l’immigraziun illegala africana en
l’Andalusia e las Canarias. Là rivan adi-
na puspè bartgas u punteras cun umans,
cunzunt Maroccans, savens senza docu-
ments da legitimaziun, che vulan ir a la-
vurar en l’Europa. I succeda era ch’ins
chatta en l’ocean u il mar baras d’Afri-
cans najads che pruvavan da sbartgar il-
legalmain en Spagna. La regenza da
Madrid less obtegnair da la maroccana
ch’ella fetschia dapli per impedir parten-
zas illegalas per la Spagna. «El País» na
menziuna betg la Sahara dal vest (var
250 000 olmas), colonia spagnola fin a

1975, annectada arbitrariamain 1979
da Maroc. 

L’agricultura spagnola 
en l’UE

Zapatero fa sia segunda visita a Berlin e
sia terza a Paris. Prevesids èn lura viadis
a Roma, Lisboa e Londra. Quai confer-
ma ses interess per las relaziuns cun ils
commembers principals da l’UE. Mo-
ratinos e Barnier han gia «suttastritgà la
voluntad d’arrivar ad ina cunvegna che
satisfetschia mintgin e pussibiliteschia
d’approvar ina constituziun europeica
anc durant la presidenza da l’Irlanda»
(p. 22), pia avant ils 30 da zercladur.
Gist l’Irlanda para dentant d’avair cha-
schunà ina decisiun istorica da l’UE,
allegraivla a lunga vista, ma che fa qui-
tads a la ministra spagnola da l’agricul-
tura: «2010 renunzia l’UE a sia politica
incoerenta da stimular la cultura dal
tubac cumbattend la tissientada croni-
ca da nicotina (…). L’entira subven-
ziun a la cultura dal tubac na vegn lura
betg pli colliada cun la quantitad pro-
ducida, mabain pajada directamain a
mintga pur (…). Quai stuev’ins spetgar
durant la presidenza da l’Irlanda, da-
mai che questa ha scumandà da fimar
schizunt en ses ‘pubs’. La Spagna fa-
scheva frunt ad ina refurma drastica,
manegiond che 20 000 famiglias,
cunzunt en l’Extremadura, vivian da
lezza cultura e che questa svaniss
sch’ins distatgass l’agid da la produc-
ziun» (p. 73). Ma «ils pajais nordics vu-
lan smetter cun il tubac per amur da la
sanadad» (p. 12). Il Cussegl da l’agri-
cultura da l’UE ha decidì ina mesira su-
meglianta areguard la cultura da la
mangola, relevanta en parts da l’An-
dalusia: «65 % da las subvenziuns da
l’UE vegnan pajadas directamain, in-
dependentamain da la quantitad da
mangola producida (…). Ils stadis nor-
dics han sa referids a la solidaritad cun
ils pajais paupers, cunzunt africans
(…). Era la Grezia, il pajais il pli disch-
avantagià, ha tuttina acceptà la cunve-
gna» (p. 73). En omadus cas sa tracti da
«sviar daners vers il svilup rural e gidar
tenor il bun mantegniment agricul dals
menaschis» (p. 73). Uschia tuna la po-
litica agricula da l’UE dapi 2003. La
Grezia para d’avair chapì ils segns dal
temp; quai sto era la Spagna, baud u
tard. 

L’emprim minister nov elegì, José Luís Rodríguez Zapatero, qua cun retg Juan Carlos, ha preschentà il program da refurma constitu-
ziunala da sia regenza al Cussegl da stadi. KEYSTONE

■ FEGLIET

Cuntinuaziun dal numer 61

Resumond vev’el constatau che la
scola da Farglix hagi caracter d’ina sli-
giaziun provisorica, che vischnaunca ed
uclauns stoppien secunvegnir silla basa
da vicendeivla confidonza. 

Cun la fin dil tscheiver ha Gion rela-

schau ses scolars. El veva il sentiment
ch’els fussien enfirmi sufficientamein en
lur perschuasiun propria d’avdonts dils
uclauns. El ha fatg empermetter ils sco-
lars da buca ceder als da vitg ni el quen
ni ella grammatica e da mai e sut ne-
ginas circumstanzias purtar enzacu in
cusch dado la val s. Roc. Persuenter ha el
garantiu ad els sia protecziun. Il cumiau
era staus commuentonts per mintga
part. Il mardis tscheiver ha el priu igl
asen ord nuegl, pendiu entuorn siu cu-
liez la bransina della vacca da casa, ed ei

semess sin via encunter Glion. Quei ei
stau la conclusiun ufficiala e publica da
sia carriera da scolast. 

Il secund di della cureisma eis el tur-
naus en da Glion cun cavagl niev. Ils av-
donts dils vitgs, malgrad ch’els vevan
aunc la tschendra els cavels, han ris ve-
send a passar il cavalier e fatg lur remar-
cas: «Igl asen ch’ei ius ano a pei, ei tur-
naus anen a cavagl.» Battesta ei restaus
fumegl da Farglix, nunditgond ch’il pa-
trun era sez da libertad. El hagi da scri-
ver, ha el remarcau enviers sia glieud,
dapi ch’igl asen seigi ord casa, hagi la
correspondenza priu tier. Tochen ch’ei
vegni da far matg, lu prendi el a mauns
il muagl, pertgei sco ins metti a pastg la
stiarlamenta, aschia fetschien ins la car-
gada. – El scheva stiarls e manegiava
pugnieras.

Uss er’ei matg. Pastg niev e fluras fit-
tavan las plauncas ed il cucu cantava
frestgamein egl uaul da Curtinatsch.
Battesta veva fatg il fagot. El seseva en
stiva biala da siu patrun per retscheiver
la paga. Co la stiva era semidada, dapi
ch’ils scolars eran sorti! Tut pli proper e
da cundiziun, mo trest sco en in biro
d’advocats. 

«Saveis, tgei che vus duesses far cun
vossa stiva?» di Battesta, tochen ch’il pa-
trun raguda els truchets della camoda.
El ha il sentiment che Gion hagi buca

fatg bunas fatschentas, dapi ch’el era
s’empitschaus da scolars e cavalès. «Jeu
mettess ad ir in’ustria. Vus essas in um
enconuschent, vossa casa stat sper via,
ils hosps muncassen buc.» 

Gion ha da quintar: «20 francs il
meins, fa 140 , 50 pagau da Daniev, re-
sta quater marenghins e miez. Jeu dun
tschun. Eis cuntents?» 

«Quei ei da memia», protesta Batte-
sta. 

«Quei ei en uorden», declara Gion.
L’ustria perencunter, gliez fuss la ruina
per da quels sco nus.» 

«La ruina pil cavalè, vulevas vus dir?»
fa Battesta zun nuot permalaus. 

«La ruina per omisdus», precisescha
Gion. «Igl ustier sto ludar la raschun dils
auters, sch’el vul ch’ei beibien siu vin.
Nus ludein pli bugen la nossa. Perquei
stuein nus renunziar a quella fatschen-
ta.» 

Mond dalla val en ha Battesta temps
da ponderar igl udiu. Ch’el seigi adattaus
ni buc adattaus per ustier, quei emporta
zun nuot. Mo da saver ch’el e siu patrun
perdessien enzatgei da lur originalitad fa-
gend quei mistregn, gliez empleina siu
pèz da cavalè cun luschezia. 

El mira encunter il fil da Diesrut e re-
spira profund. Stretg avunda eisi ella val,
mo da tut las stretgezias ei quella dil ca-
valè aunc la pli supportabla? 

La midada dalla casa da Farglix en
quella dil sir cuosta a Battesta in ton
sacrifeci. El seconsolescha ch’ei mondi
buca ditg ed anfla distracziun ellas pre-
parativas ch’ein da far per la cargada dils
cavals sco per la vegnida digl affon. Dis
en e dis or lavura e zensla el vid la tgina
che duei dar albiert al fegl dil cavalè.
Cura ch’el ei perschuadius ch’ei detti
ell’entira val buca ina mobilia da quei
paregl, metta el ils uaffens or da maun.
Mo sch’ei dess ina buoba? 

Visavi Mierta lai el buca percorscher,
con differenziadas che sias speronzas da
bab ein. Sch’el plaida denton culs vi-
schins sur digl eveniment en vesta, lu eisi
adina raschieni mo d’in buob. Co el hagi
num, risguardond ils dus tats e silmeins
la secunda mesadad dil retg dell’Italia, co
quei tunassi, Rest Giusep Emanuel, cons
onns ch’ei mondi, tochen ch’el vegni cun
el ella Greina, sch’el arti ils talents dalla
mumma e la postura dal bab, u forsa il
cuntrari. En mintga cass tut il vitg che sa-
veva, ch’ins spetgi en casa da Mierta in
buob e buca ina mattatscha. 

Vegnend ils dis pli datier, daventa
Battesta malsegirs .Ei seigi igl onn dellas
mattatschas, auda el a schend, e la con-
sorta, pigl auter amatura dils buobs, dat
pintga segirezia: «Sche mo ei varga tut
en uorden, igl auter emporta nuot!» 

Sch’el fuss ell’Italia, vess el purtau siu

tgisà tier la divinadra. Mo a Vrin ed en
Lumnezia ei quei buc igl usit. Cheu fan
ins oraziun e sefida. Battesta fa il me-
dem. El frequenta las devoziuns, va da s.
Gion culla processiun a Vanescha. Nies-
segner ed ils sogns ston enconuscher il
giavisch dils humans, sch’els dueien gi-
dar. Aschia patratga Battesta, mo ei vegn
auter. Da s. Pieder nescha igl affon ed ei
ina poppa. Battesta fa il botsch. El ei
profundamein permalaus. Secapescha
ch’el entaupa tscheras rientas, beffe-
giontas, suenter ch’el veva fatg malpre-
cautamein reclama cun in fegl. Quei ei
penibel. Mo siu permal ha ragischs pli
profundas. Igl um ei buca cuntents. Sia
carezia per Mierta ei in fiug senza flom-
ma. L’idea da posseder in fegl era na-
schida ord il vit e dueva curclar vi zatgei
ch’el senuspeva da veser: Il bancrut da
sia ventira! 

El svida ina butteglia vinars sur quei
disgust. Avon ch’el seigi puspei um, ein
spirai treis dis. Tut la casa ei en altera-
ziun. Igl affon duess vegnir battegiaus. Il
tat ei semess sin via per far l’annunzia en
casa pervenda. El ei ius mo tochen ricla
e semenaus entuorn. Ei mava memia
vess agl um vegl da conceder ch’il
schiender seigi buca in bab sco ils auters.

Cuntinuaziun suonda

da Toni Halter

